
1.  Ընթացիկ իրավիճակը և իրավական ակտի ընդունման անհրաժեշտությունը
«Ռեսուրսների ավելացում. քսաներորդ համալրման մասին» Միջազգային զարգացման ընկերակցության Կառավարիչների խորհրդի՝ 2022 թվականի մարտի 31-ի թիվ 248 Որոշմամբ (այսուհետ՝ Որոշում) ամրագրվել են ՄԶԸ-ի յուրաքանչյուր անդամ պետության մասով բաժանորդագրության չափաքանակները: Հարկ է ընդգծել, որ լրացուցիչ բաժանորդագրությունն ազդում է անդամ պետությունների քվեարկության իրավունքի (voting power) վրա: Ուստի, Որոշման 2-րդ պարբերության դրույթների համաձայն՝ անդամ պետությունները, նախաձեռնելով անհրաժեշտ օրենսդրական միջոցառումները, ՄԶԸ-ին պետք է տրամադրեն Հանձնառության գործիք (Instrument of Commitment)՝ ռեսուրսների 20-րդ համալրման շրջանակներում իրենց մասնակցությունը հաստատելու նպատակով:  
Ներկայումս Հայաստանի Հանրապետության քվեների քանակը կազմում է 65,146  կամ ընդհանուր ձայների 0.22%-ը[footnoteRef:1]: Որոշման համաձայն՝ Հայաստանի Հանրապետությունը հանդես է գալիս որպես բաժանորդագրվող անդամ (Subscribing Member) և քվեների վերոհիշյալ կշիռը պահպանելու նպատակով առաջարկվում է, որ Հայաստանի Հանրապետությունը լրացուցիչ բաժանորդագրվի Ընկերակցության ռեսուրսներին` 11,709,948 ՀՀ դրամի չափով: Առաջարկն ընդունելու դեպքում Հայաստանի Հանրապետության քվեների քանակը կկազմի 72,970 (որից 9,124-ը՝ բաժանորդագրության քվե և 63,846՝ անդամակցության քվե): Համաձայնության դեպքում Հայաստանի Հանրապետությունը ՄԶԸ-ին պետք է տրամադրի Հանձնառության գործիք 11,709,948 ՀՀ դրամի չափով` ստորագրված ՀՀ կառավարության լիազոր ներկայացուցչի կողմից:  [1:  Հիմք են ընդունվել ՄԶԸ պաշտոնական կայքում ներկայացված տվյալները։] 

Բաժանորդագրությունը հայեցողական է, այնուամենայնիվ,  ՄԶԸ-ի ռեսուրսների քսաներորդ համալրմանը Հայաստանի Հանրապետության բաժանորդագրումից խուսափումը կարող է բացասական ազդեցություն ունենալ Հայաստանի քվեների տեսակարար կշռի պահպանման վրա՝ հաշվի առնելով, որ ՄԶԸ-ին Օժանդակող պետությունները (Contributing Members) նաև լրացուցիչ ներդրումներ (դրամաշնորհների տեսքով) են կատարելու ՄԶԸ-ում լրացուցիչ քվեարկության իրավունք ստանալու համար: Միաժամանակ, հիմք ընդունելով Համաշխարհային բանկի խմբի հետ գործընկերության հետագա ընդլայնման և խորացման ուղղությամբ ՀՀ կառավարության մտադրությունը, կարևորում ենք ՄԶԸ-ի ռեսուրսների հերթական համալրման շրջանակներում Հայաստանի մասնակցությունը: Ուստի, ՄԶԸ ռեսուրսների համալրմանը Հայաստանի մասնակցությունը կդիտարկվի որպես ՀԲ խմբի հետ արդյունավետ փոխգործակցությունը վերահաստատելու քայլ:
Նշենք նաև, որ ըստ ցանկության՝ Հայաստանի Հանրապետությունը լրացուցիչ բաժանորդագրության վճարումը կարող է կատարել երկու տարբերակով` կանխիկ (ՄԶԸ և անդամ-պետության միջև համաձայնեցված պայմաններով) կամ հասարակ, անտոկոս, ցպահանջ մուրհակ թողարկելու եղանակով:

2. Առաջարկվող կարգավորման բնույթը
Սույն նախագծով առաջարկվում է հավանություն տալ Միջազգային զարգացման ընկերակցության ռեսուրսների քսաներորդ համալրման շրջանակներում Հայաստանի Հանրապետության հանձնառության գործիքին և ապահովել վերջինիս ստորագրումը։

3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
Նախագիծը մշակվել է ՀՀ ֆինանսների նախարարության կողմից:

4. Ակնկալվող արդյունքը
Միջազգային զարգացման ընկերակցության շրջանակներում ՀՀ քվեների տեսակարար կշռի պահպանում։

5.  Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
«Միջազգային զարգացման ընկերակցության ռեսուրսների քսաներորդ համալրման շրջանակներում Հայաստանի Հանրապետության հանձնառության գործիքին» հավանություն տալու մասին» ՀՀ կառավարության որոշման նախագծի ընդունումը Հայաստանի Հանրապետության համար կառաջացնի լրացուցիչ պարտավորություններ։

6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
«Միջազգային զարգացման ընկերակցության ռեսուրսների քսաներորդ համալրման շրջանակներում Հայաստանի Հանրապետության հանձնառության գործիքին» հավանություն տալու մասին» ՀՀ կառավարության որոշման նախագիծը չի բխում ռազմավարական.փաստաթղթերից։

Ֆինանսների նախարարություն
